
Afirmasaun: Sumariu Kazu tuir mai ne’e deskreve faktu sira no prosesu iha Tribunal tuir
JSMP nia monitorizasaun independente, no deklarasaun ne’ebé parte sira f6 iha Tribunal
nia laran. Informasaun ne’e la reprezenta JSMP nia hanoin hanesan instituisaun ida.

JSMP kondena maka’as forma violénsia hotu-hotu, liuliu hasoru feto no ema vulneravel.
JSMP afirma la iha justifikasaun ba kualkér violénsia hasoru feto.

A. Sumariu prosesu julgamentu kazu iha Tribunal Judisial Primeira Instansia

Baukau

1. Total kazu ne’ebé JSMP monitoriza : 11

Artigu Tipu Kazu Numeru

Artigu 145 KP konjuga | Ofensa ba integridade fizika simples ho natureza 6

ho artigu 2,3, (a) 35 no | violénsia domeéstika no tipu ilisitu sira kona-ba

36 LKVD. violénsia doméstika

Artigu 154 KP Maus - tratus ba koénjuje 2

Artigu 155 KP Maus - tratus ba menor 1

Artigu 145 KP Ofensa ba integridade fizika simples 1

Artigu 252 KP Furtu agravadu 2

Total 11
2. Total desizaun ne’ebé JSMP monitoriza: 7

Tipu pena Artigu Numeru

Suspensaun ba prizaun nia | Artigu 68 KP 2

ezekusaun

Pena multa Artigu 67 KP 4

Omologa pedidu dezisténsia keixa | Artigu 262 KPP 1

Total 7

3. Total kazu sira ne’ebé adia tuir JSMP nia monitorizasaun:0
4. Tétal kazu sira ne’ebé sei kontinua prosesu tuir JSMP nia monitorizasaun : 3

B. Deskrisaun sumariu julgamentu ba desizaun kazu sira.

1. Krime ofensa ba integridade fizika simples ho natureza VD

NuU. Prosesu

:0110/24.PDDIL

Kompozisaun Tribunal : Kolektivu




Juis : Dr. Argentinho Luisa Maria Nunes
: Dr. Ivan José Suritay Patrocino Antonino

Prokurador : Dr. Luis Hernani Rangel da Cruz
Defeza : Pesoa idonia Desizaun
Dezisaun : Pena prizaun tinan 3 suspende ba tinan 3

Iha 16 Setembru 2025, Tribunal Judisial Primeira Instansia Dili, prezide leitura
akordaun ba krime maus-tratus ba konjuje ne’ebé envolve arguidu FC hasoru
nia feen, iha Munisipiu Likisa.

Akuzasaun Prokurador

Prokurador akuza katak iha 29 Marsu 2024, iha oras tuku 18:00 lokraik,
arguidu, tebe dala rua iha ofendida nia kotuk laran, tebe dala rua ho maka’as
iha ofendida nia kelen parte loos no kontinua tebe dala ida iha ofendida nia
ain fuan ki’ik parte karuk rezulta ofendida monu ba iha rai.

Iha fulan no loron ne’ebé la apura iha tinan 2004, arguidu tebe dala ida iha
ofendida nia kotuk no tuku dala iha ofendida nia. lha momentu akontesimentu
ne'e ofendida gravida hela. Iha tinan 2006, arguidu tuku dala ida iha ofendida
nia matan.

Prokurador akuza arguidu kontra artigu 154 KP kona-ba maus-tratus ba
kénjuje ho moldura penal tinan 2 to’o 6 prizaun konjuga ho artigu 2, 3 (a), 35
(a) no 36 LKVD.

Produsaun ba prova sira
Iha prosesu julgamentu, arguidu nega faktu hotu iha akuzasuan no deklara

katak mosu diskusaun entre arguidu ho ofendida, tanba ofendida husu osan
atu selu labarik sira nia eskolah, arguidu la f6 osan ba ofendida, ho razaun
labarik sira ferias hela. Tuir arguidu ofendida ba hato’o keixa falsu ne’e ba
polisia tanba ofendida siume ( cemburu) ba arguidu nia feen ki'ik. arguidu ho
ofendida divorsiu ona. Ofendida ba hela hamutuk ho nia inan aman no
arguidu ho nia oan na’in haat hela ba mai arguidu ho ofendida. Kuafidu oan
primeiru hela metin ho ofendida. Arguidu mdés hola ona feto no seidauk iha
oan.

Entretantu, ofendida kontinua konfirma faktu sira iha akuzasaun no kona-ba
faktu tinan 2004 ho 2006 ne’e halo ona julgamentu no remata ona. Ofendida
mos reforsa deklarasaun hosi arguidu katak, sira divorsiu ona, kona-ba
labarik na’in haat maka sempre hela ba mai hela deit, ofendida més dehan,
nia rasik lakohi ona moris hamutuk ho arguidu ho razaun arguidu sempre halo
hela agresaun hasoru ofendida.

Alegasaun final

Prokuraddr haktuir katak haree ba arguidu nia deklarasaun nega faktu hotu,
maibé konfirma ofendida nia deklarasaun arguidu nia aktu ne’e priense krime



hasoru ofendida nu’udar nia feen, arguidu sempre halo agresaun bei-beik ba
ofendida nune’e husu ba tribunal fé pena tuir arguidu nia konduta.

Entretantu, defeza haktuir katak mezmu arguidu konfesa parsial ba faktu sira
maibé arguidu arrepende nia hahalok nune’e husu ba tribunal fé pena
adekuadu ba arguidu, no husu atu halo alterasaun kualifikasaun juridiku ba
krime ofensa ba integridade fizika simples tanba faktu hosi 2004 ho 2006
ofendida rasik deklara katak halo ona keixa no mai hatan ona iha tribunal.

Desizaun
Hafoin halo avaliasaun ba faktu hotu ne’ebé produs durante julgamentu
tribunal konsidera faktu hotu iha akuzasaun prokurador nian provadu hotu.

Bazeia ba faktu provadu hirak ne’e no tetu més ho sikunstansia hotu ne’ebé
haleu krime ne’e, nune’e tribunal konklui prosesu ne’e no kondena arguidu ho
pena prizaun tinan tolu suspende ba tinan tolu.

2. Krime ofensa ba integridade fizika simples ho natureza VD

Nu. Prosesu : 0232/23.DIBCR
Kompozisaun Tribunal : Singular

Juis : Dr. José Maria de Araujo
Prokurador : Dr. Napolidao Soares da Silva
Defeza : Dr. José da Silva

Desizaun : Pena multa US$60.00

Iha 16 Setembru 2025, Tribunal Judisial Primeira Instansia Dili, prezide
julgamentu leitura sentensa ba krime ofensa ba integridade fizika simples ho
natureza VD ne'ebé envolve arguidu FdJR hasoru nia feen, iha Munisipiu Dili.

Akuzasaun Prokurador

Prokurador akuza katak, lha 15 Outubru 2023, iha oras tuku 17:00 lokraik,
arguidu tuku ho maka’as dala ida kona iha ofendida nia reen-toos, tebe dala
rua iha ofendida nia kanotak, kontinua buti ofendida nia kakorok no rakut
ofendida nia kakorok. Ofendida ho arguidu mds divorsiu ona desde tinan
2021. Akontesimentu ne’e halo ofendida hetan moras maka’as iha reen-toos,
bubu no metan, moras iha kakorok, kanek risku no nakles.

Kauza hosi problema ne’e tanba arguidu ho ofendida ba vizita sira nia oan nia
rate to iha rate, arguidu dehan ba ofendida “6 haree labarik nia rate ne’e hau
nia familia maka halo 6 nia familia laiha, nune’e ofendida hatan é nia familia
mak halo més hanesan hau nia familia, tanba ne’e mak arguidu nervozu hodi
komete aktu ne’e hasoru ofendida.

Prokurad6r akuza arguidu kontra artigu 145 KP kona-ba ofensa ba
integridade fizika simples ho moldura penal to’o tinan 3 ka multa, konjuga ho
artigu 2, 3(a), 35(b) no 36

LKVD.

Produsaun ba prova sira



Iha prosesu julgamentu, arguidu konfesa integralmente ba faktu hotu iha
akuzasaun no deklara katak depoisde akontesimentu ne’e sira moris separa
ona, liu tiha fulan haat sira di'ak malu fali no arguidu husu ona diskulpa ba
ofendida no sira moris hamutuk fali hanesan feen ho la’en, arrepende nia
hahalok no deklara katak foin primeiravés mai hatan iha tribunal.

Alende ne’e, ofendida moés konfirma faktu hotu iha akuzasaun no deklara
katak, depoisde sira separa durante fulan haat nia laran, arguidu mak ba buka
ofendida hodi husu diskulpa, no agora dadaun sira moris hamutuk nafatin
hanesan feen ho la’en, arguidu mds la baku tan ona ofendida.

Alegasaun final

Prokurador konsidera arguidu provadu komete krime hasoru ofendida, bazeia
ba konfisaun arguidu nian, konsidera arguidu halo agresaun fizika hasoru
ofendida, nune’e husu ba tribunal atu kondena arguidu ho pena multa.

Alende ne’e, defeza iha ninia alegasaun konkorda ho pedidiu prokurador nian
atu kondena arguidu ho pena multa.

Desizaun
Depoisde avalia faktu hotu ne’ebé produs durante julgamentu tribunal
konsidera faktu hotu iha akuzasaun prokuradér nian provadu hotu.

Bazeia ba faktu provadu sira ne’e no tetu més ho sirkunstansia atenuante sira
hanesan arguidu konfesa, arrepende ninia hahalok no foin primeiravés mai
hatan iha tribunal, nune’e tribunal konklui prosesu ne’e no kondena arguidu
ho pena multa US$60.00 ne’ebé arguidu sei selu 0,50 sentavus kada loron
durante loron 120. Tribunal mos fiksa pena alternativa durante loron 80
prizaun, bainhira arguidu la kumpri pena multa refere.

3. Krime ofensa ba integridade fizika simples ho natureza VD

Nu. Prosesu : 0530/22.DICMR

Kompozisaun Tribunal : Singular

Juis : Dr. Argentinho Luisa Maria

Prokurador : Dr. Ozorio de Deus

Defeza : Dr. Jodo de Carvalho

Desizaun : Pena prizaun fulan 6 suspende ba tinan 1

Iha 16 Setembru 2025, Tribunal Judisial Primeira Instansia Dili, prezide
julgamentu leitura sentensa ba krime ofensa ba integridade fizika simples ho
natureza VD ne'ebé envolve arguidu PFX hasoru nia feen, iha Munisipiu Dili.

Akuzasaun Prokuradér

Prokurador akuza katak iha 29 Outubru 2022, iha oras tuku 12:30 meiudia,
arguidu kaer ofendida nia fuuk rasta ba mai iha rai halo ofendida nia ain tuban
sorin karuk hetan kanek. Arguidu nia aktu ne’e rezulta ofendida sofre moras
iha ulun ho ain tuban.



Antes ne’e, iha 13 Outubru 2022, arguidu foti fatuk tuda ofendida no kona iha
ofendida nia ain tuban parte loos, rezulta ofendida monu ba rai. Arguidu nia
aktu ne’e rezulta ofendida sofre moras iha ain tuban. Antes problema ne’e,
arguidu ho ofendida diskute malu tanba iha problema uma laran.

Produsaun ba prova sira

Iha prosesu julgamentu, arguidu konfesa integralmente ba faktu hotu iha
akuzasaun no deklara katak foin primeiravés mai hatan iha tribunal,
arrepende ninia hahalok no deklara més katak hafoin akontesimentu ne’e,
bainhira fila hosi polisia nia fatin arguidu husu ona deskulpa ba ofendida no
agora dadaun sira moris hamutuk nafatin hanesan feen ho la’en.

Depoisde rona deklarasaun hosi arguidu, prokuradér husu ba tribunal atu
presinde tiha deklarasaun hosi ofendida ho konsiderasaun katak arguidu
konfesa faktu hotu iha akuzasaun nune’e prova sufisiénte ona. Relasiona ho
pedidu ne’e, defeza konkorda ho prokuradoér nia pedidu no bazeia ba pedidu
ne’e tribunal deside hodi presinde ofendida nia deklarasaun.

Alegasaun final

Prokurador konsidera arguidu provadu komete krime ofensa ba integridade
fizika simples ho natureza violénsia doméstika hanesan iha akuzasaun
hasoru nia feen, mezmu arguidu di'ak malu ona ho ofendida, maibé tanba
haree ba sira kontinua moris hamutuk hanesan feen-la’en, nune’e atu halo
prevensaun ba futuru labele akontese tan krime hanesan, husu ba tribunal atu
kondena arguidu ho pena prizaun tinan ida suspende ba tinan ida.

Entretantu, defeza haktuir katak iha produsaun ba prova arguidu konfesa
faktu hotu, arrepende ninia hahalok no foin primeiravés mai hatan iha tribunal,
tanba ne’e husu ba tribunal atu kondena arguidu ho pena ne’ebé kmaan.

Desizaun
Hafoin halo avaliasaun ba faktu sira hotu, tribunal prova katak faktu hotu iha
akuzasaun prokurador nian provadu hotu.

Bazeia ba faktu provadu sira ne’e no tetu mos ho sirkunstansia hotu-hotu

ne’ebé haleu krime ne’e, nune’e tribunal konklui prosesu ne’e no kondena
arguidu ho pena prizaun fulan neen suspende ba tinan ida.

4. Krime ofensa ba integridade fizika simples ho natureza VD

Nu. Prosesu : 0160/24.PDDIL
Kompozisaun Tribunal : Singular

Juis : Dr. Argentinho Luisa Maria:
Prokurador : Dr. Napoliao Soares da Silva
Defeza : Dr. Jodo de Carvalho

Desizaun : Pena multa US$225.00



Iha 16 Setembru 2025, Tribunal Judisial Primeira Instansia Dili, prezide
julgamentu leitura sentensa ba krime ofensa ba integridade fizika simples ho
natureza VD ne'ebé envolve arguidu PFX hasoru nia feen, iha Munisipiu Dili.

Akuzasaun Prokuradér

Prokurador akuza katak iha 25 Abril 2024, iha oras tuku 11:30 dadeer,
arguidu basa dala haat iha ofendida nia kanuruk, rezulta ofendida sente
moras iha kanuruk. Aktu ne’e akontese arguidu obriga atu ofendida tenke fé
fila osan ho montante US$30,000.00, antes ne’e, arguidu ho ofendida diskute
malu tanba osan ne’ebé ofendida rai, ofendida halo lakon hotu.

Produsaun ba prova sira

Iha prosesu julgamentu, arguidu deklara katak faktu hotu iha akuzasaun
prokurador nian loos hotu, arguidu deklara katak, bainhira husu osan ba
arguidu US$30,000.00 ba ofendida maibé ofendida hatan katak osan rai hela
iha banku, maibé bainhira arguidu husu atu hasai osan sira ne’e hosi banku,
ofendida komesa bosok dehan f6 impresata ba kolega sira. Arguidu méds
dehan kuandu nia haruka ofendida husu osan ne’e ba nia kolega ne’ebé
impresta osan ne’e, nia kolega informa ba arguidu dehan, nungka impresta
osan hosi ofendida ida. Tanba ne’e mosu diskusaun, halo arguidu nervozu
hodi halo agresaun hasoru ofendida. depoisde akontesimentu ne’e ofendida
ba hela hamutuk ho nia familia kuaze fulan neen, arguidu mos deklara katak
di'ak malu fali ona ho ofendida no iha akontesimentu ne’e tanba nervoju
ofendida kaer osan US$30,000.00 fé6 ba impresta sein kufiesimentu arguidu
nian.

Entretantu, ofendida konfirma faktu hotu iha akuzasaun no deklara katak loos
duni problema ne’e akontese tanba osan US$30,000.00 ne’ebé ofendida kaer
fé6 impresta ba nia kolega la informa ba arguidu, ofendida konfirma katak
depoisde akontesimentu ne’e nia ba hela ho nia familia durante fulan neen,
arguidu ba buka fali ofendida no husu diskulpa, sira di'ak malu ona no nafatin
moris hamutuk hanesan feen ho la’en.

Alegasaun final

Prokurador haktuir katak haree ba produsaun ba prova arguidu nia aktu ne’e
priense krime ne’ebé akuza ba arguidu, nune’e atu prevene krime ne'e
akontese tan iha futuru, husu ba tribunal atu kondena arguidu ho pena multa.

Alende ne’e, defeza husu ba tribunal atu fé6 pena ne’ebé justu ba arguidu ho
konsiderasaun katak, arguidu konfesa, arrepende ninia hahalok, di'ak malu
ona no foin primeiravés mai hatan iha tribunal, arguidu konfesa faktu hotu
ne’ebé akuza ba nia no sira di'ak malu ona no moris hamutuk nafatin hanesan
feen ho la’en.

Desizaun

Depoisde avalia faktu hotu, tribunal konsidera faktu hotu iha akuzasaun
prokurador nian provadu hotu, bazeia ba konfisaun arguidu nian no konfirma
mos hosi ofendida.



Bazeia ba faktu provadu hirak ne’e no tetu més ho sirkunstansia atenuante
sira hanesan, arguidu konfesa, arrepende ninia hahalok, di'ak malu ona ho
ofendida, foin primeiravés mai hatan iha tribunal no promete sei la repete
hahalok ne’e iha futuru, nune’e tribunal konklui prosesu ne’e no kondena
arguidu ho pena multa US$225.00 ne’ebé kada loron arguidu sei selu
US$2.50 durante loron 90. Tribunal mos fiksa pena alternativa durante loron
60 iha prizaun, bainhira arguidu la kumpri pena multa refere.

5. Krime ofensa ba integridade fizika simples

NU. Prosesu : 0391/24 DICMR

Kompozisaun Tribunal : Singular

Juiz : Dr. José Quntao Soares Celestino
Prokuradora : Dra. Benvinda do Rosario

Defeza : Dr. José Guterres

Desizaun : Pena multa $45.00

Iha 19 Setembru 2025, Tribunal Judisial Primeira Instansia Dili, Prezide
julgamentu leitura sentensa ba krime ofensa ba integridade fizika simples
ne'ebe envolve arguidu JCdJ hasoru ofendida PAFX iha Munisipiu Dili.

Akuzasaun Prokuradora

Prokuradora akuza katak iha 31 Maiu 2024, iha oras tuku 17:00 lokraik,
arguidu ko’alia ba ofendida katak oasan 0.50 sentavus ka US$1.00, rona ida
ne'e, ofendida sente-an no ba husu fali arguidu katak "6 soe piadas mai hau
karik," arguidu hatan ba ofendida ho liafuan mal tolok no dehan se mak soe
piadas ba 6 ne’e, nune'e arguidu ho ofendida diskute malu arguidu tebe dala
ida iha ofendida nia hirus matan rezulta ofendida monu tu’un ba iha rai no
dada iis la di'ak haree ofendida monu, arguidu moés halai kedas hosi fatin
akontesimentu. Aktu ne’e rezulta ofendida hetan moras iha hirus matan.

Prokuradora akuza arguidu kontra artigu 145 KP kona-ba krime ofensa ba
integridade fizika simples ho moldura penal to’o tinan 3 ka multa.

Produsaun ba provas sira
Antes produsaun ba prova tribunal halo tentativa konsilisaun maibé Ila
konsege tanba ofendida hakarak kontinua ba julgamentu.

Iha julgamentu arguidu konfesa integralmente ba faktu sira iha akuzasaun no
deklara katak nia tebe duni ofendida tanba ofendida du’un arguidu mak soe
piadas no tolok. Arguidu mos deklara katak arrepende nia hahalok no arguidu
ho ofendida iha perguruan ida de’it (PSHT) no sira nia seniér bolu ona sira no
rezolve ona problema ne'e.

Etretantu, ofendida iha nia deklarasun konfirma faktu hotu iha akuzasaun no
deklara katak, arguidu soe piadas ba ofendida, nune’e halo ofendida husu tuir
kedas ba arguidu, nune’e mosu diskusaun halo arguidu tebe kedas ofendida
rezulta ofendida monu ba rai. Ofendida més deklara katak ba halo tratamentu
iha Sentru Saude Komoro no la iha relatériu mediku ida. ofendida mos dehan,
depoisde akontesimentu ne’e arguidu la buka tuir ofendida atu husu diskulpa.



Alegasaun final

Prokuradora konsidera arguidu provadu pratika krime ofensa ba integridade
fizika simples hasoru ofendida mezmu arguidu konfesa maibé tanba
arguidu seidauk husu deskulpa ba ofendida no sira seidauk di’ak malu nune'e
prokuradora husu ba tribunal atu kondena arguidu ho pena prizaun tinan tinan
rua suspende ba tinan rua.

Etretantu, defeza husu ba tribunal atu f6 pena ne’ebé justu ba arguidu ho
konsiderasaun katak, arguidu konfesa, arrepende ninia hahalok, no foin
primeiravés mai hatan iha tribunal, arguidu konfesa faktu hotu ne’ebé akuza
ba arguidu no arguidu més hanesan estudante.

Desizaun

Hafoin halo avaliasaun ba faktu sira hotu, tribunal prova katak arguidu
provadu pratika krime ofensa ba integridade fizika simples hanesan iha
akuzasaun prokuradora nian.

Bazeia ba faktu provadu sira ne’e no tetu mos ho sirkunstansia hotu-hotu
ne’ebé haleu krime ne’e, nune’e tribunal konklui prosesu ne’e no kondena
arguidu ho pena multa US$45.00 durante loron 90 no kada loron arguidu sei
selu 0,50 sentavus. Tribunal moés fiksa pena alternativa durante loron 60
prizaun, bainhira arguidu la kumpri pena multa refere.

6. Krime ofensa ba integridade fizika simples ho natureza VD

NU. Prosesu : 0086/24 LIBZT

Kompozisaun Tribunal : Singular

Juiza : Dra. Ercilia de Jesus

Prokurador : Dr. Napoliao Soares da Silva

Defeza : Dr. Alipio Gongalves (Advogadu Privadu)
Desizaun : Pena multa US$67.50 no selu indemnizasaun

sivil US$100.00

Iha 29 Setembru 2025, Tribunal Judisial Primeira Instansia Dili, prezide
julgamentu leitura sentensa ba krime ofensa ba integridade fizika simples ho
natureza VD ne'ebé envolve arguidu AdSX hasoru nia feen, iha Munisipiu
Likisa.

Akuzasaun Prokuradér

Prokurador akuza katak, iha 24 Agostu 2024, iha oras tuku 17:00 lokraik,
arguidu tuku dala tolu iha ofendida nia ulun no tuku dala ida iha tilin-hun parte
karuk. Hahalok hosi arguidu nia ne’e rezulta ofendida hetan moras iha ulun no
tilun-hun parte karuk.

Prokurador akuza arguidu kontra artigu 145 KP kona-ba krime ofensa ba
integridade fizika simples ho moldura penal tinan 3 prizaun ka multa konjuga
ho artigu 2, 3 (a), 35 (b) no 36 LKVD.

Produsaun ba prova sira

Arguidu iha nia deklarasaun konfesa parsialmente ba faktu sira iha
akuzasaun katak iha altura ne'eba iha festa kore-metan familia nian, arguidu
ho kondisaun lanu mak ofendida ba hakilar nune'e sira diskute malu no



arguidu lori liman dudu deit ofendida nia ulun dala tolu laos tuku, arguidu mos
deklara katak laos tuku iha tilin hun maibé basa dala ida deit, arrepende nia
hahalok no deklara katak hafoin akontesimentu ne'e, arguidu husu ona
deskulpa ba ofendida no sira di’ak malu fali ona.

Iha prosesu julgamentu, arguidu konfesa parsial ba faktu sira iha akuzasaun,
arguidu mos deklara katak arguidu partisipa iha festa koremetan familia nian,
ofendida ba hakilar arguidu iha ema barak nia oin, nune’e arguidu ho
ofendida diskute malu, arguidu dudu deit ofendida nia ulun dala tolu, la’os
tuku arguidu no arguidu moés deklara katak la tuku iha ofendida nia tilun hun
maibé basa de’it dala ida deit, arrepende ninia hahalok, foin primeiravés mai
hatan iha tribunal, arguidu ho ofendida més di’ak malu ona.

Alende ne’e, ofendida konfirma faktu balu iha akuzasaun no deklara katak
momentu ne’eba arguidu ho kondisaun lanu, ofendida ba hakilar arguidu iha
ema barak nia oin. Nune’e arguidu ho ofendida diskute malu arguidu dudu
deit ofendida nia ulun no tilun parte karuk, ofendida nervozu tanba arguidu
dudu ofendida nia ulun iha ema barak nia oin ofendida sente moe, ofendida
mos ba hato’o keixa iha polisia, hodi inventa faktu akontesimentu. Ofendida
mos deklara katak depois fila hosi edifisiu polisia, arguidu husu kedas
diskulpa no sira di'ak malu ona no sira mos nafatin moris hamutuk hanesan
feen ho la’en. Arguidu arrepende no la hemu tan ona tua.

Alegasaun final

Prokurador konsidera arguidu provadu komete krime ofensa ba integridade
fizika simples ho natureza violénsia doméstika hasoru ofendida tuir
akuzasaun prokurador nian, kazu violénsia doméstika mos kontinua rejista
aas iha tribunal sira, nune'e prokuradér husu ba tribunal atu kondena arguidu
ho pena multa.

Entretantu, defeza iha nia alegasaun husu ba tribunal atu tetu ho diak no f6
pena ne'ebé adekuadu no justu tanba iha deklarasaun arguidu nian no
ofendida nia katak laos tuku maibé dudu deit ofendida nia ulun, arrepende no
husu ona deskulpa ba ofendida no di'ak malu ona no arguidu més kolabora
diak ho tribunal.

Desizaun

Hafoin halo avalisaun ba faktu sira hotu ne'ebé produs durante julgamentu,
tribunal prova katak arguidu provadu pratika krime ofensa ba integridade
fizika simples ho natureza violénsia doméstika hasoru ofendida tuir konfisaun
parsial hosi arguidu no konfirmasaun faktu balu hosi ofendida.

Bazeia ba faktu provadu sira ne’e no tetu mos ho sirkunstansia hotu-hotu
ne'ebé asosiadu ho krime ne'e, tribunal konklui kondena arguidu ho pena
multa US$67.50 durante periodu loron 45, kada loron arguidu sei selu
US$1.50. Tribunal més fiksa pena alternativa durante loron 30 prizaun,
bainhira arguidu la kumpri pena multa refere no selu idemnizasaun sivil
US$100.00.

7. Krime ofensa ba integridade fizika simples
Nu. Prosesu : 0052/25 DICMR



Kompozisaun Tribunal : Singular

Juis : Dr. Jose Quintdo Soares Celestino
Prokurador : Dra. Luis Hernani Rangel

Defeza : Dr. Manuel Exposto

Desizaun : Omologa pedidu dezisténsia keixa

Iha 25 Setembru 2025, Tribunal Judisial Primeira Instansia Dili, prezide
julgamentu tentativa konsiliasaun ba krime ofensa ba integridade fizika
simples ne'ebé envolve arguidu JFFL hasoru ofendida ADR, iha Munisipiu
Dili.

Akuzasaun Prokuradér

Prokurador akuza katak iha 24 Janeiru 2025, iha oras tuku 20:00 kalan,
arguidu mensajen ba nia feen hodi fé hatene ba ofendida atu ba foti nia laptop
iha arguidu nia uma, nune’e arguidu nia feen telefone ofendida no ofendida
mos ba atu foti nia laptop iha arguidu nia fatin iha Komoro, bainhira ofendida
to’o ba iha arguidu nia uma atu foti nia laptop, arguidu husu ba ofendida atu fo
arguidu osan US$20.00, tanba ofendida mak deve arguidu nia osan. Nune’e
nune’e arguidu ho ofendida diskute malu, halo arguidu nervozu tebe dala ida
iha ofendida nia kidan rezulta moras.

Prokurador akuza arguidu kontra artigu 145 KP kona-ba krime ofensa ba
integridade fizika simples ho moldura penal to’o tinan 3 ka multa.

Tentativa konsiliasaun

Bazeia ba artigu 262 (1) KPP kona-ba tentativa ba konsiliasaun, nune’e antes
tama ba julgamentu produsaun ba prova, juis husu atu halo tentativa
konsiliasaun ba arguida no ofendida. lha prosesu konsiliasaun ne’e arguida
no ofendida hakarak dame malu sein kondisaun, tanba antes ne’e sira di’ak
malu ona no mesak familia de’it no arguida promete sei la komete tan krime
hanesan iha futuru.

Alegasaun final
Prokurador no defeza apresia ho akordu dame ne’ebé parte rua konkorda ona
no husu ba tribunal atu omologa pedidu dezisténsia ne’e.

Desizaun
Bazeia ba akordu dame hosi parte rua, tribunal konklui prosesu ne’e no
omologa akordu dame ne’e.

Atu hetan informasaun liutan favor kontaktu:

Ana Paula Marcal

Diretora Ezekutiva JSMP
Telefone: 3323883/77040735
Diresaun e-mail: ana@jsmp.tl

info@jsmp.tl
Website: hitp://jsmp.il

